
YASHIL IQTISODIYOTNI SHAKLLANTIRISHDA 
YASHIL  MOLIYALASHTIRISHNING NAZARIY 

JIHATLARI 

Xalikov S. X. 
TDIU mustaqil tadqiqotchisi

Annotatsiya. “Yashil” moliyalashtirish orqali mamlakatda “yashil” iqtisodiyotni barqaror rivojlantirishga qaratilgan 
yo‘nalishlar global tendensiyaning ajralmas qismiga aylanmoqda. Xalqaro moliya tizimi global moliya bozorida “yashil” 
sektorning faol o‘sishi va mas’uliyatli investitsiyalar yo‘nalishida rivojlanmoqda. Investitsion paradigma o‘zgarib bormoqda: 
endilikda nafaqat ma’lum iqtisodiy natijaga erishish, balki ijobiy ijtimoiy va atrof-muhitga ta’sir ko‘rsatish salohiyatiga 
ega transformativ investitsiyalarga tobora ko‘proq e’tibor qaratilmoqda. Ushbu maqolaning maqsadi — “yashil” moliyani 
rivojlantirishning umumiy istiqbollari va yo‘nalishlari, shuningdek, uning nazariy jihatlarini to‘laqonli aniqlashdan iborat. 
Mazkur maqsadga tizimli tahlil, induksiya, grafik metodlar hamda mavjud ilmiy adabiyotlarni o‘rganish orqali erishildi. 
Tadqiqot davomida “yashil” moliya tushunchasining nazariy asoslari o‘rganildi, “yashil” moliya vositalari va institutlarining 
mazmuni, ularning kuchli hamda zaif tomonlari aniqlab chiqildi. Yashil moliyaviy vositalar nafaqat iqtisodiy foyda olish, 
balki atrof-muhitni muhofaza qilish, ekologik va iqlim muammolarini hal etish uchun ham mo‘ljallangan.

Kalit soʻzlar: yashil iqtisodiyot, yashil moliya, past uglerodli iqtisodiyot, ekologik mas’uliyatli sarmoya, yashil obligatsiyalar, 
moliyaviy tizimni yashillashtirish, yashil texnologiyalar.

Abstract. The directions aimed at the sustainable development of the "green" economy in the country through "green" 
financing are becoming an integral part of the global trend. The international financial system is developing towards the 
active growth of the "green" sector and responsible investments in global market finance. The investment paradigm 
itself is changing, more and more attention is being paid to transformative investments that have the potential not only 
to achieve a certain economic result, but also to have a positive social and environmental impact. The purpose of this 
article is to fully identify the general prospects and directions of the development of "green" finance and its theoretical 
aspects. This goal was achieved using systematic analysis methods, induction, graphical methods, as well as the study 
of systematic literature. The theoretical foundations of the concept of "green" finance are studied. The content of "green" 
financial instruments and institutions, their strengths and weaknesses are identified. Green financial instruments are 
intended not only to obtain economic benefits from their use, but also to protect the environment, solve ecological and 
climate problems.

Key words: green economy, green finance, low carbon economy, environmentally responsible investment, green green 
bonds, green economy, greening the financial system, green technologies.

Аннотация. Через «зелёное» финансирование направления, направленные на устойчивое развитие «зелёной» 
экономики в стране, становятся неотъемлемой частью глобальной тенденции. Международная финансовая 
система развивается в русле активного роста «зелёного» сектора на мировом финансовом рынке и ответственного 
инвестирования. Инвестиционная парадигма меняется: сегодня внимание уделяется не только достижению 
определённого экономического результата, но и трансформационным инвестициям, способным оказывать 
положительное социальное и экологическое воздействие. Цель данной статьи — всестороннее определение 
теоретических аспектов и общих перспектив развития «зелёного» финансирования. Для достижения цели 
использовались системный анализ, индукция, графические методы и изучение существующей научной 
литературы. В ходе исследования были рассмотрены теоретические основы понятия «зелёное» финансирование, 
определено содержание его инструментов и институтов, а также выявлены их сильные и слабые стороны. 
Зелёные финансовые инструменты направлены не только на получение экономической выгоды, но и на охрану 
окружающей среды, решение экологических и климатических проблем.

Ключевые слова: зелёная экономика, зелёное финансирование, низкоуглеродная экономика, экологически 
ответственное инвестирование, зелёные облигации, озеленение финансовой системы, зелёные технологии.

K I R I S H
Jahon okeanlarida joylashgan yoki ular tomonidan quvvatlanadigan qayta tiklanadigan energiya tizimlari 

kelgusi o‘n yilliklarda yashil energiyaga o‘tishga katta hissa qo‘shishi aytilmoqda. Dengizdagi shamol energetikasi 
va uning qayta tiklanadigan energetika sektori ulushi 31 foizni tashkil etib, global qo‘shilgan qiymat 2000-yildagi 
38 million AQSH dollaridan 2020-yilda 5 milliard AQSH dollariga oshgan. Shu bilan birga, global offshor shamol 
bozori 2024-yilda 39,6 milliard AQSH dollaridan ortiq baholangan bo‘lib, 2031-yilga borib 146 milliard AQSH 
dollaridan oshib ketishi prognoz qilinmoqda [1].

Butun dunyo mamlakatlari 2050-yilga kelib yiliga 1,5 milliard uyni quvvat bilan ta’minlaydigan offshor 
shamol energetika tizimlarini joriy etish majburiyatini olmoqda [2]. Shu sababli jahon iqtisodiyotidagi energetika 
inqirozi, geosiyosiy beqarorlik, atrof-muhitning buzilishi va tabiiy resurslarning muntazam kamayib borishi 
so‘nggi yillarda global iqtisodiy rivojlanish sur’atlariga sezilarli ta’sir ko‘rsatmoqda. Bu esa o‘z navbatida 
yashil iqtisodiyotni moliyalashtirish orqali mamlakatlar iqtisodiyoti samaradorligini oshirish mexanizmlarini 
takomillashtirishga alohida e’tibor qaratilayotganini ko‘rsatadi.

O‘zbekistonda islohotlarning yangi bosqichida “iqtisodiyot tarmoqlarida ‘yashil’ texnologiyalar, xususan, 
resurs tejovchi, chiqindisiz ishlab chiqarish, chiqindilarni qayta ishlash imkonini beruvchi texnologiyalarni 
hamda xavfsiz kimyoviy moddalarni qo‘llashga o‘tish, shuningdek, qayta tiklanuvchi energiya texnologiyalaridan 
foydalanish imkoniyatlarini o‘rganish va ularni amaliyotga tatbiq etish” [3], shuningdek “yashil iqtisodiyot 
tamoyillarini keng joriy etish, iqtisodiyotni iqlim o‘zgarishiga moslashtirishga qaratilgan loyihalarni barqaror 
moliyalashtirish” [4] masalalariga alohida e’tibor qaratilmoqda.

Biroq yashil iqtisodiyotni shakllantirish yo‘lida mamlakatimizda olib borilayotgan islohotlar so‘nggi yillarda 
ijobiy natijalar bergan bo‘lsa-da, mavjud yashil investitsiya loyihalarining iqtisodiyot tarmoqlari va sohalariga 
samarali tatbiq etilishi, moliyalashtirishdagi muammolar tufayli iqtisodiy samaradorlikni oshirish masalasi 
hanuz dolzarb bo‘lib qolmoqda. Shu bois iqtisodiyot tarmoqlari va sohalariga yashil investitsiyalarni faol jalb 
qilish, yangi yashil investitsiya manbalarini shakllantirish hamda iqtisodiyot samaradorligini oshirishda yashil 
texnologiyalarning imkoniyatlaridan keng foydalanish orqali qo‘shilgan qiymat zanjirini yaratish vazifalari 
bugungi kunda eng muhim masalalardan biriga aylangan.

M A V Z U G A  O I D  A D A B I Y O T L A R  S H A R H
Bu yo‘nalishdagi dastlabki ilmiy izlanishlar T. Maltus va D. Rikardoning ishlarida o‘z aksini topgan. 

“Yashil” iqtisodiyotni shakllantirish g‘oyasi paydo bo‘lishidan avvalgi tadqiqotlar asosan cheklangan va qayta 
tiklanmaydigan tabiiy resurslardan foydalanish, atrof-muhitning ifloslanishi hamda tabiiy biologik jarayonlarning 
buzilishi bilan bog‘liq muammolarga e’tibor qaratgan. Atrof-muhit ifloslanishining oldini olish maqsadida 
1980–2000-yillarda “yashil iqtisodiyot” va “yashil moliyalashtirish” atamalari ilmiy muomalaga kiritildi.

R. Solou va V. Leontyev ilmiy ishlarida barqaror rivojlanish hamda iqtisodiy o‘sish g‘oyalari ilgari surilib, 
matematik va iqtisodiy modellashtirish usullari keng qo‘llanilgan [5]. Xorijiy iqtisodchi olimlar tomonidan “yashil 
moliyalashtirish” tushunchasiga turlicha ta’riflar berilgan bo‘lsa-da, afsuski, mahalliy olimlarning bu boradagi 
izlanishlari hanuz kam.

Ilmiy adabiyotlarda birinchi bo‘lib Richard Sandor 1992-yilda Kolumbiya universitetida dars berish 
jarayonida “yashil moliya” atamasini qo‘llagan va unga mualliflik ta’rifini bergan. R. Sandorning fikricha, “yashil 
moliya” — bu iqlim o‘zgarishlariga to‘sqinlik qiluvchi loyihalarni moliyalashtirishga ustuvorlik berish orqali atrof-
muhitga issiqxona gazlari chiqarilishini kamaytirib, barqaror va ekologik toza iqtisodiy o‘sishni ta’minlovchi 
asosiy mexanizmdir [6].

S. Kosla va hamkorlari ta’kidlashicha, “yashil moliyalashtirish” manbalari barqaror rivojlanish, ekologik 
mahsulotlar ishlab chiqarish, sanoat ifloslanishiga qarshi kurashish, oqava suvlarni tozalash, biologik xilma-
xillikni muhofaza qilish hamda iqlim o‘zgarishining salbiy oqibatlarini yumshatish yo‘nalishlariga qaratilgan 
loyiha va tashabbuslarga investitsiya sifatida yo‘naltiriladi [7]. U. Volz boshchiligidagi ilmiy jamoaning fikriga 
ko‘ra, “yashil moliyalashtirish” atrof-muhitga ijobiy ta’sir ko‘rsatadigan va ekologik barqarorlikni oshirishga 
xizmat qiladigan barcha investitsiyalash hamda kreditlash shakllarini o‘z ichiga oladi [8].

M. Gxoulning ilmiy qarashlariga ko‘ra, “yashil moliya” — bu moliya sanoati, atrof-muhit va iqtisodiy o‘sishni 
o‘zaro bog‘lovchi muhim bo‘g‘indir [9]. N. Lindenberg esa bu tushunchaga quyidagicha ta’rif beradi: “Yashil 
moliyalashtirish — bu yashil investitsiyalar, ular bilan bog‘liq davlat siyosati va moliya tizimi bo‘g‘inlarining 
yig‘indisidir” [10].

Mahalliy iqtisodchi olimlar A. Vahabov va Sh. Xajibakiyevlarning fikricha, “yashil moliyalashtirish” — bu 
atrof-muhitga ta’sir ko‘rsatuvchi barcha omillarni hisobga olgan holda ekologik barqarorlikni ta’minlashni 
nazarda tutuvchi investitsiyalash va kreditlashning barcha shakllarini qamrab oluvchi tizimdir [11].

Mahalliy tadqiqotchilardan S. Po‘latova “yashil moliya”ni ekologik manfaatlar va keng ma’noda ekologik 
barqarorlikni rivojlantirishga hissa qo‘shuvchi sarmoya deb ta’riflaydi. Unga ko‘ra, “yashil moliya” — bu banklar, 
mikrokredit tashkilotlari, sug‘urta kompaniyalari va investitsiya fondlaridan davlat, xususiy hamda notijorat 
sektorlariga yo‘naltiriladigan moliyaviy oqimlar orqali barqaror iqtisodiy rivojlanishni ta’minlashga qaratilgan 
mexanizmdir [12].

Xitoylik iqtisodchi olimlar Chi-Chuan Li va Chiyen-Chiang Li esa o‘z izlanishlariga asoslanib, “yashil 
moliya”ning yagona, umumqabul qilingan ta’rifi mavjud emasligini ta’kidlashadi [13].

T A D Q I Q O T  M E T O D O L O G I YA S I
Tadqiqotda ma’lumotlar rasmiy statistika bazalari, xalqaro moliyaviy institutlar hisobotlari hamda 

O‘zbekiston Respublikasi Markaziy banki va Iqtisodiyot va moliya vazirligi ma’lumotlari asosida yig‘ildi. Olingan 
ma’lumotlar qiyosiy, tahliliy va korrelyasion usullar yordamida qayta ishlanib, yashil moliyalashtirishning iqtisodiy 
samaradorligi hamda yashil iqtisodiyotga ta’siri baholandi.

T A H L I L  V A  N A T I J A L A R
Atrof-muhitni muhofaza qilish bo‘yicha chora-tadbirlarni moliyaviy mablag‘larsiz amalga oshirish mumkin 

emasligi sababli “yashil moliyalashtirish” tizimini yaratish zarurati paydo bo‘ldi. Shu sababli MDH mamlakatlari 
iqtisodchi olimlaridan K. G. Bunkevich va T. A. Gorbacheva o‘z ilmiy tadqiqotlarida “yashil moliya” va “yashil 
investitsiyalash” tushunchalarini ilgari surdilar. Ular “yashil moliyaviy vositalar”dan foydalanish nafaqat iqtisodiy 
foyda olish, balki atrof-muhit va iqlim muammolarini hal etishga qaratilgan degan g‘oyani ilgari suradilar [14].

Xorijiy iqtisodchi olimlardan D. Zhang, M. Mohsin, A. K. Rasheed va Y. Changlarning tadqiqotlarida yashil 
iqtisodiy samaradorlik, Durbin modeli, yashil iqtisodiyotda toza energiyaning roli va samaradorligi, shuningdek, 
yashil iqtisodiyot ko‘rsatkichlari amaliy tahlil qilinadi [15]. Shuningdek, mamlakatimiz iqtisodchi olimlari Z. Nurov 
va M. X. Rajabovalar tomonidan “yashil iqtisodiyot”ning energetika sohasiga kiritilgan investitsiyalarning jahon 
iqtisodiyotidagi hozirgi holati va rivojlanish tendensiyalari o‘rganilgan [16]. Yana bir guruh mahalliy iqtisodchi 
olimlarimiz “yashil iqtisodiyot”ga o‘tishning xorijiy tajribalari hamda sanoatni rivojlantirishda iqtisodiy va ekologik 
muammolarning ayrim jihatlarini tadqiq etganlar.

Mahalliy iqtisodchi olim A. A. Isadjanovning fikriga ko‘ra, “yashil o‘sish” — bu iqtisodiy o‘sish va rivojlanishni 
rag‘batlantirishni anglatadi, bunda tabiiy aktivlar saqlanib qoladi, resurslar va ekotizim xizmatlari uzluksiz taqdim 
etiladi. Bizning farovonligimiz aynan ularga bog‘liq. Shu sababli yashil o‘sish barqaror taraqqiyotni ta’minlaydigan, 
yangi iqtisodiy imkoniyatlarni yuzaga keltiradigan investitsiyalar va innovatsiyalarni rag‘batlantirishi hamda 
ulardan keng foydalanishni nazarda tutadi [17].

Yana bir mahalliy iqtisodchi olim N. N. Oblomurodov “yashil moliyalashtirish”da xalqaro uglerod bozorlarining 
o‘rni va ahamiyatiga e’tibor qaratadi. Unga ko‘ra, xalqaro uglerod bozorlari iqtisodiy jihatdan samarali tarzda 
global issiqxona gazlari chiqindilarini kamaytirishda muhim rol o‘ynaydi. Hozirda dunyo bo‘yicha uglerod 
emissiyasi savdosi tizimlari soni ortib bormoqda. Yevropa Ittifoqi uglerod savdosi tizimidan tashqari Kanada, 
Xitoy, Yaponiya, Yangi Zelandiya, Janubiy Koreya, Shveysariya va AQSHda milliy yoki mintaqaviy savdo 
tizimlari yo‘lga qo‘yilgan va faoliyat yuritmoqda [18].

Bu borada Jahon banki bilan hamkorlikda O‘zbekistonning xalqaro uglerod bozorlariga chiqish loyihasi ham 
diqqatga sazovor. Jahon bankining innovatsion loyihasi doirasida O‘zbekiston issiqxona gazlari chiqindilarini 
kamaytirish va xalqaro uglerod bozorlariga chiqishga harakat qilmoqda. Loyiha doirasida taqdim etilgan 46 
million 250 ming AQSH dollari miqdoridagi grant energiya subsidiyalari islohoti doirasidagi chora-tadbirlarni 
rag‘batlantirishga yo‘naltiriladi. Xususan, loyiha O‘zbekistonga “uglerod kreditlari”ni yig‘ish va ularni xalqaro 
uglerod bozorlarida sotish imkonini beradi. Ushbu loyiha O‘zbekiston va Markaziy Osiyoda Parij kelishuvi 
doirasidagi birinchi xalqaro tashabbus bo‘lib, mamlakatga uglerod bozorlariga kirish imkoniyatini yaratadi [19].

Yashil iqtisodiyotni moliyalashtirish mexanizmi konsepsiyasida ushbu tadqiqotda “yashil moliyalashtirish 
mexanizmi”ning mazmuni, uning an’anaviy moliya mexanizmidan farqlari hamda unga yangi elementlarni 
kiritish zarurligi asoslanadi. O‘rganilgan ilmiy va iqtisodiy adabiyotlarda moliyaviy mexanizmga turli ta’riflar 
berilgan bo‘lib, ular ikki jihatdan farqlanadi.

Birinchisi — moliyaviy mexanizmning shakllanishi va qo‘llanish darajasi: milliy yoki makro daraja hamda 
korxona darajasi. Ikkinchisi — moliyaviy mexanizm elementlarining yig‘indisi sifatida uning qo‘llanish usullari, 
vositalari, dastaklari, me’yoriy-huquqiy, axborot va uslubiy ta’minot tizimidir. Ushbu elementlar majmui an’anaviy 
tarzda moliyaviy mexanizmning asosini tashkil etadi.

Mazkur tadqiqot esa yuqoridagilardan tashqari, kengaytirilgan va takomillashtirilgan elementlar to‘plamini 
taklif etadi. Ushbu elementlarning mazmuni ko‘plab ilmiy manbalarda bayon etilgan bo‘lsa-da, quyida ular 
asosida farqli jihatlarni o‘z ichiga olgan yashil iqtisodiyotni moliyalashtirish mexanizmi keltiriladi (1-rasm).

1-rasm. Anʼanaviy moliya mexanizmi

Yuqorida aytib o‘tilgan barcha an’anaviy elementlar “yashil” rangga, mos maqsad va tarkibga ega bo‘ladi. 
Shu bilan birga, ayrim elementlar uchun oddiy “yashil” iborasini qo‘shishning o‘zi kifoya, bu ularni an’anaviy 
analoglardan (masalan, “yashil kredit”, “yashil obligatsiyalar”, “yashil investitsiyalar”, “yashil loyihalar” va 
boshqalar) ajratib turadi. Biroq yashil iqtisodiyotni moliyalashtirish mexanizmi tarkibiga an’anaviy mexanizmda 
mavjud bo‘lmagan yangi elementlar ham kiritilishi zarur, chunki ularsiz bu mexanizm “yashil iqtisodiyot” uchun 
zarur bo‘lgan to‘laqonli xarakterga ega bo‘la olmaydi.

Moliyaviy vositalar — yashil iqtisodiyotni moliyalashtirish mexanizmining ajralmas qismi bo‘lib, ular iqtisodiy 
natijalarni ekologik maqsadlarga muvofiqlashtirish uchun qo‘llaniladigan harakatlar majmuini ifodalaydi. Ular 
davlat tomonidan tartibga solish choralari singari asosiy iqtisodiy vositalarni — valyuta kurslari, foiz stavkalari, 
narx belgilash strategiyasi va boshqalarni — o‘z ichiga oladi.

Masalan, valyuta kurslari xalqaro savdo va investitsiya oqimlariga sezilarli ta’sir ko‘rsatadi; ularni maqsadli 
tarzda boshqarish ekologik barqaror amaliyotlarni rag‘batlantirishi yoki, aksincha, susaytirishi mumkin. Foiz 
stavkalari esa qarz olish xarajatlari va investitsiya qarorlariga bevosita ta’sir qiluvchi kuchli moliyaviy dastak 
bo‘lib, iqtisodiy faoliyatning yashil tashabbuslarga yo‘naltirilganligini belgilaydi. Narx belgilash mexanizmlari 
esa ishlab chiqarish, tovar va xizmatlarning haqiqiy ekologik xarajatlarini aks ettirishda muhim rol o‘ynaydi 
hamda barqaror iqtisodiy taraqqiyotga xizmat qiladigan iste’mol modellarini shakllantirish uchun asos yaratadi 
(2-rasm).

2-rasm. Yashil iqtisodiyotni moliyalashtirish mexanizmi

Shuningdek, moliyaviy vositalar moliya bozorlarida yashil investitsiyalarni va barqaror iqtisodiy rivojlanish 
tashabbuslarini rag‘batlantirishga qaratilgan moliyaviy aktivlar hamda moliyaviy majburiyatlarni yuzaga 
keltiruvchi operatsiyalarni amalga oshiradi. Qimmatli qog‘ozlar, valyutalar, kreditlar va boshqa vositalar ekologik 
tashabbuslarni qo‘llab-quvvatlash uchun maxsus ishlab chiqilgan.

Masalan, yashil obligatsiyalar qayta tiklanuvchi energiya infratuzilmasi yoki barqaror qishloq xo‘jaligi 
tashabbuslari kabi atrof-muhitga ijobiy ta’sir ko‘rsatadigan loyihalarni moliyalashtirishni ta’minlaydi [20]. Xuddi 
shuningdek, yashil jamg‘armalar ham ekologik toza loyihalar yoki kompaniyalarni moliyalashtirish uchun turli 
manbalardan shakllantirilgan investitsiyalarni birlashtiradi (3-rasm).

3-rasm.  Yashil iqtisodiyotni moliyalashtirish mexanizmining moliyaviy manbalari 

3-rasmda yashil moliyalashtirish bo‘yicha “yashil” moliyalashtirish manbalari keltirilgan. Rasmga e’tibor 
qaratilsa, moliyaviy manbalar ikki toifaga bo‘linadi: ichki va tashqi. Ichki manbalar — davlat sektori tashkilotlari, 
mamlakatda faoliyat yuritayotgan xususiy sektor, shuningdek, davlat-xususiy sheriklik (DXSh) modellari orqali 
shakllantiriladi. Tashqi manbalar esa xorijiy xususiy sektor hamda xalqaro hamkorlik sxemalari va dasturlari 
orqali jalb qilinadi.

Moliyalashtirish manbalarini izlash jarayoni yuqori xavfli, past uglerodli loyihalarga sarmoya kiritishga 
tayyor investorlarni topish, uzoq muddatli o‘zini oqlash davriga ega loyihalarni aniqlash, ishtirokchilar o‘rtasida 
o‘zaro hamkorlikning innovatsion moliyaviy sxemalarini ishlab chiqish, yangi moliyaviy mahsulotlarni yaratish 
va energiya o‘tishi bilan bog‘liq boshqa sohalarda resurslarni safarbar etish imkonini beradi. Bu yondashuv 
rivojlanayotgan mamlakatlar, jumladan Markaziy Osiyo uchun barqaror energetika o‘tishida muhim ahamiyat 
kasb etadi.

Yuqoridagi tahlillar asosida yashil moliyalashtirish — bu jamiyatning ijtimoiy-iqtisodiy taraqqiyoti manfaatlarini 
ko‘zlagan holda atrof-muhitni muhofaza qilish va barqaror iqtisodiy rivojlanishga erishish maqsadida davlat 
byudjeti, xususiy sektor, xalqaro tashkilotlar mablag‘lari hamda moliya bozorlari orqali yoki turli moliyaviy 
vositalar yordamida jalb qilinadigan moliyaviy resurslarni iqtisodiyot tarmoqlarining samaradorligini oshirishga 
qaratilgan yashil tashabbusli faoliyat va loyihalarni moliyalashtirish jarayonini ifodalaydi.

X U L O S A  V A  T A K L I F L A R
Xulosa qilib aytganda, bugungi sharoitda ekologik muammolar va iqlim o‘zgarishlari bilan bog‘liq masalalarni 

e’tibordan chetda qoldirib bo‘lmaydi. Bu muammolarning milliy hamda xalqaro miqyosdagi ahamiyati juda 

yuqori bo‘lib, ular deyarli butun insoniyatni qamrab oladi. Insoniyat jamiyatini barqaror rivojlantirish yo‘lidagi 
eng muhim yo‘nalishlardan biri — “yashil iqtisodiyot”ga o‘tishdir.

Mazkur o‘tishni amalga oshirishda “yashil” moliyaviy vositalardan foydalanish zarur. Biroq bunday global 
o‘zgarishlar xalqaro hamda milliy miqyosda o‘z yechimini talab etuvchi murakkab muammolar bilan birga 
kechadi. Atrof-muhitni muhofaza qilish bo‘yicha chora-tadbirlarni tegishli moliyalashtirishsiz amalga oshirishning 
imkoni yo‘q. Shu sababli alohida “yashil moliyalashtirish tizimi”ni yaratish zarurati tug‘iladi.

Bu borada “yashil iqtisodiyot”, “yashil moliya” va “yashil investitsiyalar”ning nazariy hamda metodologik 
asoslarini yanada takomillashtirish muhim ahamiyat kasb etadi. “Yashil” moliyaviy vositalar nafaqat ulardan 
foydalanish orqali iqtisodiy foyda olish, balki atrof-muhitni muhofaza qilish, ekologik va iqlim muammolarini hal 
etish uchun ham mo‘ljallangan.

